
 
 
 
Һорауҙарға яуап бирер алдынан инструкцияны иғтибар менəн уҡып сығығыҙ. 
Башҡорт теле буйынса Аҡмулла олимпиадаһының был турында текст буйынса эш 

тəҡдим ителə. Бирелгəн тексты иғтибар менəн уҡып сыҡҡандан һуң 20 һорауға яуап 
бирергə кəрəк буласаҡ, улар өс өлөшкə бүленə. 1-се (А) өлөшөндə һайланма яуаптар менəн 
тест тəҡдим ителə. Был теста 10 һорау, һəр һорауға 4 төрлө яуап килтерелə, шул яуаптар 
араһынан 1 дөрөҫ вариантты һайлап, һеҙ яуаптар бланкыһында ошо эшкə тəғəйен 
шаҡмаҡтарҙа тамға  ҡуйырға тейеш булаһығыҙ.  

2-се (В) өлөшөндə 6 эш бирелə. Һорауҙары менəн яуаптары ярашҡан варианттарҙы 
һандар һəм хəрефтəр тəртибендə бирергə кəрəк була. 

3-сө (C) өлөшөндə һорауҙарға ҡыҫҡа ғына яуаптар бирергə кəрəк буласаҡ, был 
яуаптар һүҙҙəрҙəн йəки һүҙбəйлəнештəрҙəн тороуы мөмкин, яуабығыҙ 17 знактан 
артмаһын.  

Принтерҙан сығарып алған яуаптар бланкыһында үҙегеҙ тураһында мəғлүмəтте, 
һорауҙарға яуаптарҙы тултырғандан һуң, был бланкыны сканер аша үткəреп (бик 
булмағанда фотоға төшөрөп), электрон вариантын сайтҡа элергə тейеш булаһығыҙ. 
Сканкопияғыҙ (фотокопияғыҙ) бик асыҡ, таҙа һəм уҡымлы булһын. Уңыштар һеҙгə! 

 
Текст 

(1) Беҙ бер төркөм балалар менəн ауыл эргəһендəге тау башына мендек. (2) Был 
тауҙы Йылайыр һыуы урап үтə лə Мəҡсүттең икенсе яғына килеп сыға. (3)  Тау башынан 
байтаҡ ерҙəге түбəлəр, аралыҡтар, ҡаялар күренə. (4)  Шуларҙың һəр береһенең исеме генə 
түгел, легендаһы йəки тарихы бар. (5)  Ҙурыраҡ балалар, бер-береһенең һүҙен төҙəтə-
төҙəтə, ул легендаларҙы һөйлəп тə бирҙелəр. (6)  Быуаттар төпкөлөнəн килгəн был 
хикəйəлəрҙə ғəҙеллеккə, батырлыҡҡа, азатлыҡҡа күпме маҡтау йырлана! (7) Шундай 
данлыҡлы ерҙə тыуып үҫеүҙəре менəн балалар бик ғорур ине.  

(8) Тау итəген төшкəс, балалар йүгерə-атлай сəскə йыйырға тотоналар. (9)  «Сəскə 
араһында йəшəп тə, сəскə менəн шул тиклем мауығалармы икəн ни? — тип уйлап ҡуйҙым. 
(10) — Хатта малайҙары ла... » (11) Сəскəле ялан буйлап беҙ зыярат эргəһенə килеп еттек, 
һəм ҡапыл балалар төрлөһө төрлө ерҙəн зыярат кəртəһенə үрмəлəргə тотондо. (12)  Мин 
шунда ғына баяғы сəскəлəрҙең кемдəр өсөн өҙөлөүен аңланым. (13)  Был кəртə аръяғында 
бит күбеһенең олатайҙары һəм өлəсəйҙəре ята. (14)  Улар эргəһенəн балалар ғəмһеҙ генə 
үтеп китə алманылар, ҡəберҙəргə сəскəлəр һалып сыҡтылар. (15)  Тимəк, шулай 
өйрəтелгəндəр улар.  

(16) Мин был яҙмаларымды күңелһеҙерəк урында, зыярат эргəһендə тамамлайым. 
(17)  Əммə халыҡтың быуындан быуынға күсеп килгəн нескə һəм үлемһеҙ рухы 
тураһындағы яҡты уйҙар менəн тамамлайым мин уларҙы.  

(Мостай Кəрим) 
1-се өлөш 

Был өлөштə 10 һорау, һəр һорауға 4 төрлө яуап килтерелə, шул яуаптар араһынан бер 
генə дөрөҫ вариантты һайлағыҙ 
 
А1 2-се һөйлəмдə алмаштың төркөмсəһен билдəлəгеҙ: 
 1. Билдəһеҙлек алмашы 

2. Зат алмашы 
3. Билдəлəү алмашы 
4. Күрһəтеү алмашы 

   
А2 12-се һөйлəмдəге өҙөлөүен һүҙе ҡайһы юлда ялғауҙарға дөрөҫ бүленгəн: 
 1. Өҙөлөү-ен 

2. Өҙөл-өүен 
3. Өҙ-өл-өү-е-н 
4. Өҙ-өлөүен 

   



А3 12-се һөйлəмдə бирелгəн исем ҡылымдың йүнəлешен билдəлəгеҙ 
 1. Төп йүнəлеш 

2. Төшөм йүнəлеше 
3. Ҡайтым йүнəлеше 
4. Йөкмəтеү йүнəлеше 

  
А4 6-сы һөйлəм составы буйынса ниндəй төргə ҡарай? 
 1. Ике составлы һөйлəм 

2. Билдəле эйəле һөйлəм 
3. Билдəһеҙ эйəле һөйлəм 
4. Эйəһеҙ һөйлəм 

   
А5 15-се һөйлəмдə эйə ниндəй һүҙ төркөмөнəн килгəн 
 1. Эйəһе юҡ 

2. Исемдəн 
3. Сифаттан 
4. Алмаштан 

   
А6 8-се һөйлəмдə хəбəр ниндəй заманда тора? 
 1. Үткəн заман 

2. Килəсəк заман  
3. Хəҙерге заман 
4. Заман менəн үҙгəрмəй 

   
А7 14-се һөйлəмдə сəскəлəр тигəн һүҙ ниндəй килештə тора? 
 1. Төп килеш 

2. Төбəү килеш 
3. Төшөм килеш 
4. Сығанаҡ килеш 

   
А8 5-се һөйлəмдə сифаттың дəрəжəһен билдəлəгеҙ 
 1. Төп дəрəжə 

2. Артыҡлыҡ дəрəжəһе 
3. Аҙһытыу дəрəжəһе 
4. Сағыштырыу дəрəжəһе 

   
А9 14-се һөйлəмдə ғəмһеҙ һүҙе ниндəй һүҙ төркөмөнəн? 
 1. Сифат 

2. Рəүеш 
3. Исем 
4. Ҡылым 

   
А10 11-се һөйлəмдең төрөн билдəлəгеҙ 
 1. Ябай һөйлəм 

2. Эйəртеүле ҡушма һөйлəм 
3. Теркəһесле теҙмə ҡушма һөйлəм 
4. Теркəүесһеҙ теҙмə ҡушма һөйлəм  

 

2-се өлөш 
 Был өлөштə 6 эш бирелə. Һорауҙары менəн яуаптары ярашҡан варианттарҙы һандар һəм 
хəрефтəр тəртибендə бирегеҙ 
 

В1 6-сы һөйлəмдə һүҙҙəрҙең һүҙьяһалыш юлдарын билдəлəгеҙ  
 1 ғəҙеллек А Ялғау ҡушыу юлы 
 2 батырлыҡ Б Һүҙҙəр ҡушыу юлы 
 3 йырлана В Мəғəнə күсеше 
 4 төпкөл Г Яһалма һүҙ түгел 
     
В2 16-сы һөйлəмгə ярашлы һүҙбəйлəнештəр төҙөгөҙ 
 1 Мин А яҙмаларымды 
 2 был Б тамамлайым 
 3 яҙмаларымды В эргəһендə 
 4 зыярат Г урында 
     
В3 Тəүге дүрт һөйлəмдə ниндəй ярҙамсы һүҙҙəрҙе күрəһегеҙ? 
 1 1-се һөйлəмдə А теркəүес 
 2 2-се һөйлəмдə Б бəйлəүес 



 3 3-се һөйлəмдə В киҫəксə 
 4 4-се һөйлəмдə Г ымлыҡ 
     
В4 3-сө, 4-се, 5-се, 6-сы һөйлəмдəрҙə өтөрҙəрҙең ҡуйылышын аңлатығыҙ 
 1 3-сө һөйлəмдə А Айырымланған хəл əйтеме 
 2 4-се һөйлəмдə Б Тиң киҫəктəр 
 3 5-се һөйлəмдə В Инеш һүҙ 
 4 6-сы һөйлəмдə Г Кире хəл 
     
В5 Тəүге өс һөйлəмдə сифаттарҙың мəғəнəлəрен билдəлəгеҙ 
 1 төркөм А Күлəме яғынан билдəһен 
 2 эргəһендəге Б Урынға мөнəсəбəтен 
 3 байтаҡ В Ваҡытҡа мөнəсəбəтен 
 4 ерҙəге Г Сифат түгел 
     
В6 Текста ҡулланылған һүҙҙəрҙе мəғəнəлəре менəн тап килтерегеҙ 
 1 итəк А Үлгəн кешелəрҙе күмə торған урын 
 2 түбə Б Тауҙың аҫҡы өлөшө 
 3 зыярат В Тауҙың иң өҫкө өлөшө 
 4 аралыҡ Г Тауҙар араһындағы буш урын 

 

3-сө өлөш 
Һорауҙарҙы уҡығыҙ һəм яуаптар бланкыһында ошо эшкə тəғəйен шаҡмаҡтарҙа 

өлгөгə ярашлы яуаптарын яҙығыҙ. Яуаптарығыҙ һүҙҙəрҙəн йəки һүҙбəйлəнештəрҙəн 
тороуы мөмкин, яуабығыҙ 17 знактан артмаһын  

 
С1 Данлыҡлы ерҙə тыуып үҫеүҙəре менəн балалар ниндəй тойғо кисерə? 
С2 Текста балаларҙың ниндəй сифаттары тасуирлана? 
С3 Ялғауҙарҙың береһендə [у], [ү] өнө урын алһа, артабан ирен гармонияһы 

һаҡланмай. Был ҡағиҙə текстағы ниндəй һүҙгə тап килə? 
С4 Ғəҙеллек һүҙенең синонимдарын яҙығыҙ. 

 
 
 
 
 
 
 
 
 
 
 
 
 
 
 
 
 
 
 
 
 



 
 
 


